
ᕉᑕ ᑲᒪᒋᔭᖃᖅᐳᖅ ᐊᕙᑎᒥᒃ

ᑎᑎᕋᖅᑐᖅ

ᐃᐊᒪ ᕆᐊᓐᑕ

ᑎᑎᖅᑐᒐᖅᑐᖅ

ᐊᓕ ᕼᐃᓐᔅ



	 ᐅᓪᓗᐃᑦ ᐃᓚᖓᓐᓂ ᐃᓕᓐᓂᐊᕐᕕᖕᒥ ᕉᑕᐅᑉ  
ᐃᓕᓴᐃᔨᖓ ᔭᐃ ᑐᓴᒐᒃᓴᖃᓚᐅᖅᐳᖅ. 
	 “ᐅᓪᓗᒥ ᓯᓚᒥ ᓴᓂᖃᑕᐅᓂᐊᖅᑐᒍᑦ,” ᔭᐃ  
ᐅᖃᖅᐳᖅ. ᕉᑕ ᐃᓕᓐᓂᐊᖃᑎᖏᓪᓗ ᖁᕕᐊᑉᐳᑦ 
ᑐᐊᕕᖅᖢᑎᒡᓗ ᔭᐃᑲᒋᐊᖅᑐᖅᐳᑦ. ᖁᕕᐊᑦᑐᑦ  
ᐊᓃᕐᓂᐊᕋᒥᒃ.

	 ᓄᓇᒦᓕᕋᒥᒃ, ᔭᐃᑉ ᐃᓕᓐᓂᐊᖃᑎᒌᑦ ᑲᑎᖁᕙᐃᑦ.
	 “ᐅᐱᕐᖔᒃᑯᑦ ᓴᓂᖃᑕᐅᓂᖅ  
ᐊᓃᕋᔭᖕᓂᑐᐃᓐᓇᐅᙱᒻᒪᑦ,” ᔭᐃ ᐅᖃᖅᐳᖅ.  
“ᑕᐃᒪᐃᓕᐅᕐᓗᑕ ᐊᕙᑎᑦᑎᓐᓂᒃ  
ᑲᒪᒋᔭᖃᑦᑎᐊᕈᓐᓇᖅᑐᒍᑦ.”
	 “ᑭᓲᖕᒪᑦ ᐊᕙᑎ?” ᕉᑕ ᐊᐱᕆᕗᖅ.

	 “ᓄᓇ, ᐃᒪᖅ, ᓯᓚᓗ. ᐱᕈᖅᑐᑦ, ᐆᒪᔪᑦ, ᐃᓄᐃᓪᓗ 
ᐊᕙᑎᑦᑎᓐᓄᑦ ᐃᓚᒋᔭᐅᖕᒥᔪᑦ,” ᔭᐃ ᐅᖃᖅᐳᖅ.  
ᑕᒪᐃᓐᓄᑦ ᕿᕕᐊᖅᐳᖅ. “ᖃᐅᔨᒪᕕᓯ ᖃᓄᐃᒻᒪᑦ  
ᐊᕙᑎᑦᑎᓐᓂᒃ ᑲᒪᑦᑎᐊᕆᐊᖃᕐᓂᑦᑎᓐᓂᒃ?”
	 ᕉᑕ ᓇᖅᓯᒃᐳᖅ. ᐃᓕᓐᓂᐊᖃᑎᖏᓪᓗ  
ᓂᓪᓕᖅᑐᖃᙱᓚᑦ.

	 “ᐊᕙᑎᑦᑎᓐᓂᒃ ᑲᒪᑦᑎᐊᖃᑦᑕᖅᑐᒍᑦ  
ᐃᓅᓯᖃᑦᑎᐊᕆᐊᖃᕋᑦᑕ,” ᔭᐃ ᐅᖃᖅᐳᖅ. “ᓯᓚᒥᑦ 
ᐊᓂᖅᓵᖅᐸᒃᑐᒍᑦ, ᐃᒥᖅᐸᒃᑐᒍᑦ, ᓂᕆᕙᒃᖢᑕᓗ  
ᐱᕈᖅᑐᓂᒃ ᐆᒪᔪᕐᓂᒡᓗ. ᑕᒪᒃᑯᐊᓕᒫᖅ 
ᖃᓄᐃᙱᑎᑦᑕᕆᐊᖃᖅᑕᕗᑦ 
ᖃᓄᐃᙱᑦᑎᐊᕐᓂᐊᕐᒥᒐᑦᑕᑦᑕᐅᖅ.”

	 ᕉᑕ ᐃᓕᓐᓂᐊᖃᑎᖏᓪᓗ ᐅᓪᓛᓕᒫᖅ ᑰᒐᓛᑉ  
ᓴᓂᐊᓂ ᓴᓂᖅᐳᑦ. ᕉᑕ ᐴᕐᒥᓂᒃ ᑕᑕᑦᑎᕗᖅ 
ᐃᒥᒐᖃᐅᑎᕕᓂᕐᓂᒃ ᐊᐅᒃᑕᔫᓂᒡᓗ ᐴᕆᔭᐅᔪᕕᓂᕐᓂᒃ. 
	 ᕉᑕ ᐅᐱᑉᐳᖅ ᐊᒃᓱᕈᖅᖢᓂ ᐃᑲᔪᕋᒥ, ᑭᓯᐊᓂ ᓱᓕ 
ᑐᑭᓯᓪᓚᕆᙱᓚᖅ. ᔭᐃ ᐊᐱᖅᓱᒃᑲᓐᓂᕈᒪᓕᖅᖢᓂᐅᒃ.

	 “ᔭᐃ, ᖃᓄᐃᒻᒪᑦ ᓴᓂᑦ ᐱᐅᙱᓚᑦ  
ᐊᕙᑎᑦᑎᓐᓄᑦ?” ᐊᐱᕆᕗᖅ.
	 “ᓴᓂᑦ ᐱᐅᙱᑦᑐᓂᒃ ᐃᓚᐅᕈᑎᖃᐅᕐᒪᑕ. 
ᓄᓇᒦᑐᐃᓐᓇᖅᑎᓪᓗᒋᑦ, ᐱᕈᖅᑐᖃᕐᕕᐅᔪᑦ  
ᐱᐅᔪᓐᓃᕈᓐᓇᕐᒪᑕ,” ᔭᐃ ᐅᖃᖅᐳᖅ. “ᐱᕈᖅᑐᑦ  
ᐃᔅᓴᒃᓯᕙᖕᒪᑕ ᐃᓚᐅᕈᑎᓂᒃ ᓴᓂᕐᓂᑦ, 
ᐱᕈᑦᑎᐊᙱᓕᕈᑎᒋᔪᓐᓇᖅᖢᓂᔾᔪᒡᓗ.”

	 ᔭᐃ ᐅᑯᓪᓗᓂ ᑎᒃᑯᐊᖅᐳᖅ ᓄᓇᒧᑦ. 
	 “ᐆᒪᔪᑦ ᖃᓄᐃᑦᑐᑐᐃᓐᓇᕐᓂᒃ ᐱᕈᖅᑐᓂᒃ  
ᓂᕆᕙᒃᑐᑦ,” ᔭᐃ ᑲᔪᓯᕗᖅ. “ᑐᒃᑐᑦ ᓂᕆᕙᒃᑐᑦ ᑐᒃᑐᑦ 
ᓂᕿᖏᓐᓂᒃ ᒪᓂᕐᓂᒡᓗ. ᓂᕆᔭᒃᓴᖃᙱᒃᑯᑎᑦ ᐊᓯᐊᓄᑦ  
ᓅᑦᑕᕆᐊᖃᕋᔭᖅᑐᑦ ᓂᕆᕝᕕᒋᔪᓐᓇᖅᑕᒥᖕᓂᒃ 
ᐱᕈᖅᑐᖃᕐᓂᖅᓴᐅᔪᒥ.”

	 “ᓴᓃᑦ ᓄᓇᒧᑦ ᐱᐅᔪᓐᓃᕈᑕᐅᔪᓐᓇᖅᑐᑦ ᐆᒪᔪᑦ 
ᓇᔪᖅᑕᖏᓐᓂᒃ,” ᕉᑕ ᐅᖃᖅᐳᖅ.
	 “ᐄᑦᑎᐊᖅ,” ᔭᐃ ᐅᖃᖅᐳᖅ. “ᐆᒪᔪᑦ ᓴᓂᕐᓂᒃ  
ᓂᕆᔪᓐᓇᕐᒥᔪᑦ ᐋᓐᓂᐊᓕᕐᓗᑎᒡᓗ. ᐆᒪᔪᑦ  
ᑕᒫᓃᑦᑐᓐᓇᙱᒃᑯᑎᒃ, ᐆᒪᔪᓂᒃ  
ᐊᖑᓇᓱᒐᒃᓴᖃᕋᔭᙱᑦᑐᒍᑦ ᓂᕆᔭᒃᓴᖃᙱᓕᕐᓗᑕᓗ.”
	 ᕉᑕ ᑮᓇᕐᓕᖅᐳᖅ ᐃᓱᒪᓪᓗᓂ ᐊᑖᑕᖓᑕ  
ᐊᖑᓇᓱᒋᐊᖅᓯᒪᓪᓗᓂ ᑐᒃᑐᓚᐅᖅᑕᖓᓂᒃ.

	 “ᐊᓯᖃᖅᐸᑦ ᑲᒪᑦᑎᐊᕈᓐᓇᕐᓂᖅᐳᑦ ᐊᕙᑎᑦᑎᓐᓂᒃ?”  
ᕉᑕ ᐊᐱᕆᕗᖅ.
	 “ᐃᑦᑎᐊᒻᒪᕆᒃ!” ᔭᐃ ᐅᖃᖅᐳᖅ, ᖁᖓᖦᖢᓂ. 
“ᐊᔪᕐᓇᙱᓐᓂᖅᐹᖅ ᑲᒪᑦᑎᐊᕈᑎᒋᔪᓐᓇᖅᑕᕗᑦ  
ᐊᕙᑎᑦᑎᓐᓂᒃ ᑕᒪᐅᖓᑐᐃᓐᓇᖅ  
ᐃᒋᑦᑎᖃᑦᑕᙱᑦᑎᐊᕐᓗᑕ ᓴᓂᕐᓂᒃ. ᓴᓂᖅᐳᑦ 
ᐊᒃᑕᑦᑎᐊᖅᐸᒡᓗᒋᑦ ᓄᓇᒧᑦ ᐃᒃᓯᓐᓇᑐᐃᓐᓇᙱᓪᓗᒋᑦ.”

	 ᐅᓪᓗᕈᕐᒥᑕᕐᓇᖅᓯᔪᖅ. ᕉᑕ ᖃᐅᔨᔪᒪᔪᖅ ᓱᓕ  
ᖃᓄᒃᑲᓐᓂᖅ ᑲᒪᑦᑎᐊᕈᓐᓇᕐᒪᖔᕐᒥ ᐊᕙᑎᑦᑎᓐᓂᒃ.  
ᐊᓂᓂ ᒪᐃᒃ ᐊᐱᕆᔪᒪᓕᖅᐸᐅᒃ. 
	 ᐊᖏᕐᕋᕋᒥ, ᒪᐃᒃ ᓯᓚᑎᑦᑎᐊᖓᓂ ᑎᓴᒪᓕᖕᒥᓂᒃ  
ᓴᓇᔪᖅ.

	 ᕉᑕᐅᑉ ᐅᐸᒃᐸᐅᒃ. “ᒪᐃᒃ, ᖃᓄᕐᓕ  
ᑲᒪᑦᑎᐊᖅᐸᒃᐱᑦ ᐊᕙᑎᑦᑎᓐᓂᒃ?” ᐊᐱᕆᕗᖅ.
	 “ᐊᐱᖅᑯᑎᑦᑎᐊᕙᒃ!” ᒪᐃᒃ ᐅᖃᖅᐳᖅ.  
ᑎᓴᒪᓕᖕᒥᓄᑦ ᑎᒃᑯᐊᖅᐳᖅ. “ᐊᕙᑎᑦᑎᓐᓂᒃ 
ᑲᒪᑦᑎᐊᖃᑕᐅᕗᖓ ᑎᓴᒪᓕᒐ ᐋᖅᑭᑦᑎᐊᖅᖢᒍ 
ᓱᕋᒃᓯᒪᓕᕌᖓᑦ.”

	 “ᖃᓄᖅ ᑕᕝᕙ ᐃᑲᔪᕐᓂᖃᖅᐸ ᐊᕙᑎᑦᑎᓐᓂᒃ?”  
ᕉᑕ ᐊᐱᕆᕗᖅ.
	 “ᑎᓴᒪᓕᒐ ᐅᖅᓱᕐᒥᒃ ᑯᑐᒃᑐᖃᓕᓚᐅᖅᑐᖅ.  
ᐅᖅᓱᖅ ᐊᑦᑕᕐᓇᖅᑐᖅ,” ᒪᐃᒃ ᐅᖃᖅᐳᖅ. “ᐅᖅᓱᖅ  
ᓄᓇᒧᐊᖅᐸᑦ, ᐱᕈᖅᑐᓄᑦ ᐆᒪᔪᕐᓄᓪᓗ 
ᐱᐅᙱᓕᕈᑕᐅᔪᓐᓇᖅᑐᖅ.”
	 “ᐱᕈᖅᑐᑦ ᐆᒪᔪᓪᓗ  
ᖃᓄᐃᙱᑦᑎᐊᖅᑎᓐᓇᓱᒋᐊᖃᖅᑕᕗᑦ 
ᖃᓄᐃᙱᑦᑎᐊᕐᓂᐊᕋᑦᑕ, ᕼᐃᓖ?” ᕉᑕ ᐊᐱᕆᕗᖅ.
	 “ᐄ!” ᒪᐃᒃ ᐅᖃᖅᐳᖅ.

	 ᕉᑕᐅᓪᓗ ᐊᓈᓇᖓ ᐊᓂᕗᖅ ᑎᒍᒥᐊᖅᖢᓂ  
ᐅᒃᑯᓯᒡᔪᐊᕐᒥᒃ. 
	 “ᐊᓈᓇᒐ ᑲᒪᑦᑎᐊᖃᑕᐅᔪᖅ ᐊᕙᑎᑦᑎᓐᓂᒃ  
ᐊᕙᒃᑯᑎᖃᖅᖢᓂ ᑐᒃᑐᒥᒃ ᐆᔪᓕᐊᒥᓂᒃ,” ᒪᐃᒃ  
ᐅᖃᖅᐳᖅ, ᓄᓇᓯᐅᑎᐅᑉ ᐹᖓᓂᒃ ᒪᑐᐃᕈᑎᓪᓗᓂᐅᒃ  
ᐅᒃᑯᓯᒃ ᐅᓯᓕᕐᓂᐊᕋᒥᐅᒃ.
	 “ᖃᓄᖅᑕᐅᖅ?” ᕉᑕ ᐊᐱᕆᕗᖅ.

	 “ᐊᑖᑕᐃᑦ ᑐᒃᑐᓚᐅᖅᑐᖅ, ᑭᓯᐊᓂ  
ᐊᖏᓗᐊᖅᑐᐊᓗᒃ ᐅᕙᑦᑎᓐᓄᑐᐊᖅ,” ᕉᑕᐅᑉ ᐊᓈᓇᖓ 
ᐅᖃᖅᐳᖅ. “ᐊᕙᑎᑦᑎᓐᓂᒃ ᑲᒪᑦᑎᐊᖅᐸᒃᑐᒍᑦ  
ᐃᒋᐅᖅᑲᑐᐃᓐᓇᙱᓪᓗᑕ ᐊᑐᕈᓐᓇᖅᑐᓂᒃ. ᐆᔪᓕᐊᕋ  
ᐅᓐᓄᒃ ᓂᕆᕕᒡᔪᐊᕐᓂᐊᖅᑐᓄᑦ ᐊᒡᔭᕐᓂᐊᖅᑕᕋ.”
	 ᕉᑕ ᐊᐱᕆᕗᖅ, “ᖃᐃᔪᓐᓇᖅᐳᖓ?”

	 “ᐄᑦᑎᐊᖅ!” ᐊᓈᓇᖓ ᐅᖃᖅᐳᖅ. “ᐊᕙᑎᑦᑎᓐᓂᒃ 
ᑲᒪᑦᑎᐊᕈᓐᓇᕐᒥᔪᒍᑦ ᓄᓇᒋᔭᑦᑎᓐᓂᒃ ᐅᐱᒋᔭᖃᕐᓗᑕ. 
ᐊᕙᒃᑯᑎᖃᕐᓂᖅ ᓂᕿᓂᒃ ᐃᓄᑐᖃᑦᑎᓐᓄᑦ 
ᑕᐃᒪᐃᓕᐅᕐᓂᐅᕗᖅ.”
	 “ᐅᐱᒍᓱᒃᑯᕕᑦ ᓄᓇᒋᔭᕐᓂᒃ,  
ᑲᒪᒋᑦᑎᐊᕈᒪᓇᔭᕋᕕᐅᒃ,” ᒪᐃᒃ ᐅᖃᕆᕗᖅ.

	 ᕉᑕ ᖁᖓᑉᐳᖅ ᐊᓈᓇᒥᓄᑦ ᐊᓂᒥᓄᓪᓗ. 
ᐃᓕᑦᑎᕐᔪᐊᖅᑐᒻᒪᕆᐅᕗᑦ ᑲᒪᑦᑎᐊᖃᑕᐅᔪᓐᓇᕐᓂᕐᒥᓂᒃ
ᐊᕙᑎᒥᒃ. 
	 ᐊᑯᓂᒍᓱᓕᖅᐳᖅ ᐃᓕᓐᓂᐊᕆᐊᒃᑲᓐᓂᕐᓂᐊᕐᓂᕐᒥᓂᒃ  
ᔭᐃ ᐃᓕᓐᓂᐊᖃᑎᖏᓪᓗ ᐅᖃᐅᑎᓂᐊᕋᒥᒋᑦ ᐃᓕᑕᒥᓂᒃ.

